
Përpunon dhe analizon sasi të mëdha të dhënash me një shpejtësi që gazetarët nuk 

mund ta arrijnë, identifikon trende dhe modele, shkruan tekste për disa sekonda dhe 

krijon përmbajtje vizuale që mezi dallohet nga incizimet e bëra në ngjarje reale. 

Inteligjenca artificiale tashmë ka hyrë thellë në botën e mediave, duke u bërë anëtar i 

padukshëm i redaksisë. 

 

Gazetarët dhe punonjësit e tjerë të mediave e përdorin për detyra të thjeshta, por edhe 

për ato komplekse – që nga kërkimet, analizat e të dhënave dhe shkrimi i teksteve, e deri 

te komunikimi me publikun dhe shpërndarja e përmbajtjes gazetareske. 

 

Përdorimi i inteligjencës artificiale (IA) në mediat botërore nuk është më një temë tabu 

dhe ata në mesin e tyre që janë profesionist në mënyrë transparente zbulojnë se kur dhe 

si e përdorin atë. Kështu, dy nga gjithsej 15 fituesit e çmimit prestigjioz Pulitzer vitin e 

kaluar deklaruan publikisht se kishin përdorur IA në hulumtimet e tyre të shpërblyera. Në 

fakt, pesë nga 45 finalistët e Pulitzer-it ishin mbështetur në algoritme për të përgatitur 

hulumtimet e tyre. 

 

Çmimi Pulitzer për storjen më të mirë lokale vitin e kaluar u nda për hulumtimin “Të 

zhdukur në Çikago”, për të cilin një mjet me IA ishte trajnuar për të “gërmuar” në dosjet 

policore të personave të zhdukur, duke kërkuar gabime dhe probleme në veprimet e 

policisë. Nëse një gazetari do t’i duheshin vite për ta bërë këtë, inteligjenca artificiale 

mund t’i shqyrtojë mijëra dokumentet brenda vetëm disa sekondash ose minutash. 

Megjithatë, kjo është vetëm një pjesë e punës, sepse gazetarëve përsëri u mbetet detyra 

që të vërtetojnë dhe të konfirmojnë pretendimet. 

 

Në kuadër të kësaj analize do të përpiqemi të zbulojmë, nëse dhe si përdoret IA në disa 

nga mediat maqedonase, çfarë tregon praktika, cila është korniza etike dhe çfarë 

mendojnë një pjesë e redaktorëve dhe gazetarëve për këtë çështje. 

 

Për të marrë të paktën një pasqyrë të pjesshme mbi atë nëse dhe si redaksitë përdorin 

inteligjencën artificiale në prodhimin e përmbajtjeve mediatike, për nevojat e kësaj analize 

dërguam një pyetësor të shkurtër te redaktorë dhe gazetarë nga 21 redaksi në vend. U 

përcaktuam t’i përfshijmë redaksitë me një strukturë të qartë redaktuese, me prodhim të 

vazhdueshëm të përmbajtjeve informative dhe me një qasje të sistematizuar në 

raportimin e ngjarjeve nga i gjithë vendi. Nisëm nga supozimi se, nëse dikund në mediat 

maqedonase përdoret IA, atëherë me siguri do të ishte në redaksitë informative që kanë 

të paktën përgatitje teknike bazë dhe infrastrukturë digjitale. 

Nga përgjigjet në përgjithësi mundëm të konkludojmë se shumica e gazetarëve të 

konsultuar janë mirë të informuar për atë se çfarë është inteligjenca artificiale dhe si ajo 

mund të jetë një mjet i dobishëm në gazetari. Konstatuam se pothuajse gjysma e 

redaksive përdorin IA për analizë të të dhënave dhe trendeve, ndërsa pak më pak për 

gjenerimin e fotografive dhe videove. Disa e përdorin gjithashtu për verifikimin e fakteve, 

dhe një numër i vogël për gjenerimin e teksteve dhe optimizimin e përmbajtjes. Shtatë 

nga të anketuarit u përgjigjën se nuk përdorin fare IA në punën e tyre. 

 

Në nivel global, shtëpitë mediatike të konsoliduara tashmë e përdorin sistematikisht 

inteligjencën artificiale në segmente të ndryshme të punës gazetareske. Disa prej tyre e 

përdorin IA për të gjeneruar automatikisht tekste të shkurtra dhe lajme (për rezultatet 

sportive, parashikimin e motit ose raportet e bursës), për analizën e bazave të mëdha të 

të dhënave në gazetarinë hulumtuese, apo për zbulimin e dezinformatave. IA përdoret 

gjithashtu për personalizimin e përmbajtjeve sipas interesave të lexuesve, për optimizimin 

e titujve dhe materialeve vizuale për platformat online, si dhe për identifikimin e trendeve 

dhe temave që tërheqin audiencë më të madhe. 

 

Një numër i madh mediash të konsoliduara ndërkombëtare tashmë kanë miratuar 

standarde të veçanta etike për përdorimin e inteligjencës artificiale. Qëllimi është të 

sigurohet transparenca, të ruhet përgjegjësia gazetareske dhe të parandalohet 

keqpërdorimi. Media si New York Times, BBC theksojnë se IA duhet të përdoret si 

mbështetje, dhe jo si zëvendësim për punën e gazetarëve. 

 

Drejtoresha ekzekutive e Këshillit për Etikën në Media të Maqedonisë, Biljana 

Georgievska thotë se çdo ditë mësojmë për mjete të reja nga paketa e quajtur 

“inteligjencë artificiale”. 

 

“Ndjesia ime është se nuk jemi as afër nivelit të përdorimit të këtyre mjeteve si në pjesët 

më të zhvilluara të botës, të paktën në gazetari,” thotë ajo. Sipas saj, përvojat e para 

tregojnë se përdorimi i IA ka përparësi, por edhe dobësi. 

 

“Ajo është shpejtësia për përkthime, për ndërtimin e një koncepti apo përmbajtjeje më të 

gjerë, për përgatitjen e prapavijës apo kontekstit të një teme të caktuar, por edhe për 

formulimin e pyetjeve për një intervistë kur nuk ke ide vetjake, apo për përgjigje të 

pyetjeve mbi gjithçka dhe çdo gjë,” shpjegon Georgievska, duke shtuar se në të gjithë 

këtë fshihen shumë kurthe. 

 

Sipas drejtoreshës ekzekutive të Këshillit për Etikën në Media të Maqedonisë (KEMM), 

një pjesë e këtyre kurtheve lidhen me faktin që përmbajtja e ofruar ndoshta nuk është 

mjaftueshëm e saktë ose është e njëanshme. 

 

“Mund të ndodhë që makina të jetë e drejtuar më shumë kah një anë e burimeve sesa 

kah tjetra, kështu që në përpilimin që bën mund të përfshijë edhe përmbajtje të pasakta, 

gjë që mund t’i dezinformojë lexuesit. Teknologjitë e reja hapin shumë dilema etike, 

ndërsa pranimi i shpejtë dhe ‘vetë-mësues’ dhe inkuadrimi i tyre në punën e përditshme 

mund të vërë seriozisht në pikëpyetje profesionalizmin e mediave,” shpjegon ajo. 

 

Sipas Suad Seferit, kryetar dhe themelues i shoqatës “IA Tani”, inteligjenca artificiale 

mund të jetë një aleat i vërtetë për gazetarët, veçanërisht kur koha është e shkurtër, 

ndërsa detyrat janë të shumta. 

 

“Imagjinoni sa e dobishme është një vegël që ju ndihmon brenda pak sekondash të gjeni 

të dhëna relevante apo të përmblidhni një raport të gjatë. Për më tepër, përkthimet dhe 

transkriptimet automatike mund të lehtësojnë ndjeshëm qasjen në informacione,” thotë 

ai, duke shtuar se më e rëndësishmja është që këto mjete nuk duhet ta zëvendësojnë 

kreativitetin njerëzor dhe të menduarit kritik. 

 

“Ato vetëm çlirojnë kohë që gazetarët t’i përkushtohen asaj që është më e rëndësishme: 

rrëfimit të tregimeve që frymëzojnë dhe informojnë publikun,” shpjegon Seferi. 

 

Pjesa më e madhe e  profesionistëve që konsultuam gjatë përgatitjes së kësaj analize, u 

shprehën se inteligjenca artificiale mund të ndihmojë ndjeshëm në rritjen e efikasitetit të 

redaksisë për të cilën punojnë, ndërsa disa prej tyre mendojnë se suksesi varet shumë 

nga burimet. Në pyetjen nëse veglat e IA-së mund të ndihmojnë në luftën kundër 

dezinformatave, vetëm një pjesë e vogël u përgjigjën pozitivisht, ndërsa pjesa më e 

madhe thonë se inteligjenca artificiale vetëm pjesërisht mund të ndihmojë në luftën 

kundër lajmeve të rreme, më saktësisht nuk mund ta zëvendësojë gazetarin në zbatimin 

e të drejtës themelore etike dhe profesionale: të kërkojë këndvështrime të ndryshme për 

të arritur te informacioni i saktë. 

 

Gocе Trpkovski është gazetar me përvojë shumëvjeçare që merret me gazetari 

hulumtuese si pjesë e redaksisë së Rrjetit Ballkanik për Gazetari Hulumtuese (BIRN) 

Maqedoni. Ai thotë se mjetet me inteligjencë artificiale i kanë përdorur disa herë për të 

gjeneruar ilustrime, për shembull për tema që lidhen me zgjedhjet. 

 

"Ndonjëherë i përdorim ato ilustrime për publikim, por gjithmonë theksojmë se bëhet fjalë 

për përmbajtje të krijuar me inteligjencë artificiale. Nuk i përdorim aplikacionet për krijimin 

e tekstit. Ndonjëherë i konsultojmë për ndërhyrje stilistike në tregime, vetëm për të marrë 

më shumë ide ose udhëzime," thotë ai. 

 

Hulumtimet gazetareske jo rrallë nënkuptojnë edhe kërkimin e të dhënave ose analizën 

e thellë të tyre për të identifikuar trende dhe të ngjashme. Trpkovski thotë se IA mund të 

jetë një aleat i gazetarëve hulumtues, por kërkohet nga gazetari një verifikim shtesë i 

rezultateve të marra. 

 



“I kemi përdorur edhe si mjete shtesë për kërkimin e përmbajtjeve, për shembull në një 

histori për problemet me menaxhimin e mbeturinave, për të na ndihmuar të krijonim një 

kornizë kohore kur kanë filluar dhe deri ku kanë arritur procedurat e caktuara. Natyrisht, 

e gjithë kjo më pas verifikohet përmes burimeve që ofron vetë mjeti, por edhe përmes 

burimeve shtesë dhe zyrtare,” shpjegon Trpkovski. 

 

Ai shton se bëhet fjalë për mjete të dobishme nëse përdoren si ndihmë dhe nëse 

gazetarët nuk mbështeten ekskluzivisht në përmbajtjet që ato i gjenerojnë, pa asnjë 

verifikim. 

 

Biljana Georgievska nga KEMM thotë se kodet gazetareske të shumë vendeve 

evropiane, të cilat tashmë përfshijnë dispozita për përdorimin e inteligjencës artificiale, 

theksojnë se mediat janë të detyruara të respektojnë standardet e përgjithshme etike 

edhe kur bëhet fjalë për përmbajtje të krijuara nga IA. 

 

“Mediat duhet të jenë transparente ndaj publikut të tyre dhe të theksojnë qartë kur 

përmbajtja është krijuar apo plotësuar me IA, ose kur përdoren algoritme,” pohon 

Georgievska. 

 

Në vitin 2024, Komisioni për Ankesat pranë KEMM-it pranoi një ankesë nga një person i 

cili në arsyetim theksonte se “Inteligjenca artificiale nuk mund të konsiderohet si produkt 

gazetaresk”. 

 

“Ankesa kishte të bëjë me një tekst të publikuar në një medium online të nënshkruar me 

ChatGPT. Në mbrojtjen e vet, media theksoi se teksti është publikuar në një rubrik në të 

cilën aplikacionet për IA japin pikëpamjen e tyre për pyetje të ndryshme dhe se qartë 

është shënuar përdorimi i veglës ChatGPT. Komisioni për Ankesa nuk mori vendim për 

këtë rast, meqë në Kodin vendor të gazetarëve, ashtu edhe në Udhëzimet për raportim 

etik të mediave online, për momentin nuk ekziston asnjë dispozitë që ka të bëjë me 

inteligjencën artificiale,” shpjegon drejtoresha ekzekutive e KEMM-it. 

 

Sipas saj, në atë periudhë kishte filluar procesi i përditësimit të Kodit të Gazetarëve të 

Maqedonisë, dhe në versionin e ri pritej të përfshihej edhe një dispozitë e tillë. 

 

“Për fat të keq, ky proces është ndërprerë për shkak të ndalimit të donacioneve nga 

Agjencia për Ndihmë Ndërkombëtare e SHBA-së (USAID). Shpresoj që së shpejti do të 

përfundojë dhe do të kemi një Kod të ri me udhëzime të qarta për raportim etik gjatë 

përdorimit të IA-së,” shton Georgievska. 

 

Gazetarja Vesna Ivanovska-Ilievska nga mediumi Umno.mk tashmë një kohe të caktuar 

po eksperimenton me vegla të IA-së. Ajo është e vetëdijshme se ato mjete do të bëhen 

pjesë e punës së medias së tyre dhe, për këtë qëllim, ka përgatitur një kornizë etike për 

mënyrën se si media duhet të veprojë gjatë përdorimit të inteligjencës artificiale. 

“Umno.mk tashmë ka përgatitur një udhëzues për lexuesit, për përdorimin etik të IA-së 

në media. Gjatë këtij muaji do ta publikojmë dhe besoj se do të jemi ndër mediat e para 

online në Maqedoni që kanë publikuar politika për përdorimin e IA-së në kuadër të punës 

së tyre. Derisa ky dokument të bëhet publik, nuk është etike të përdorim platforma të IA-

së,” thotë ajo. 

 

Ajo shton se deri më tani kanë publikuar disa vizualizime (infografikë, ilustrime) ku në 

legjendë është treguar saktë se cila platformë është përdorur për krijimin e tyre. 

 

“Mendoj se gjatë çdo përdorimi të IA-së duhet të theksohet qartë se cila platformë është 

përdorur dhe kush është autori i ‘prompt-it’, sepse vetëm në atë mënyrë do të ketë 

përdorim të përgjegjshëm të IA-së në media. E njëjta vlen edhe për përmbajtjet – duhet 

të jetë e qartë se përmbajtja është verifikuar dhe aprovuar nga një njeri,” shton Ivanovska-

Ilievska. 

 

Pjesa më e madhe e redaksive nuk kanë protokolle apo udhëzime të vendosura për 

përdorimin e inteligjencës artificiale (IA) gjatë verifikimit dhe përpunimit të përmbajtjes 

gazetareske, dhe vetëm tre nga punonjësit mediatikë të konsultuar u përgjigjën se kanë 

të tilla protokolle apo se janë në fazën e përgatitjes. 

 

Georgievska shpjegon se si duhet të sillet një gazetar kur bëhet fjalë për përdorimin e 

mjeteve të inteligjencës artificiale (IA). 

 

“Sigurisht që duhet të qëndrojmë të përkushtuar ndaj standardeve të përgjithshme të 

raportimit etik dhe të mos lejojmë publikimin e përmbajtjes pa ndërhyrje 

gazetareske/editoriale ose njerëzore, dhe në të njëjtën kohë të jemi të qartë dhe të 

sinqertë me lexuesit,” thotë ajo, duke shtuar se rekomandimi nga ekspertja Marina 

Tuneva, e cila është konsultuar në procesin e rishikimit të Kodit të Gazetarëve të 

Maqedonisë, sugjeron - çdo produkt gazetaresk i krijuar ose i modifikuar me IA duhet të 

jetë qartë i shënuar, duke përmendur burimet dhe parimet mbi të cilat bazohet. 

 

“Për përdorimin e duhur të teknologjive të reja në gazetari do të duhet të investohet në 

trajnime për gazetarët në vend, që të mund të ecin në hap me ndryshimet që do të vijnë 

dhe të jenë të përgatitur për të përballuar rreziqet nga dezinformimi dhe manipulimet,” 

përfundon ajo. 

 

Sipas Suad Seferit, frika se inteligjenca artificiale do t’i zëvendësojë gazetarët është e 

kuptueshme, por kjo çështje duhet të shihet më thellë. 

 

“IA mund të automatizojë detyra rutinore si përpunimi i të dhënave apo shkrimi i teksteve 

bazike, por a mund të zëvendësojë instinktin njerëzor për një histori apo aftësinë për të 

kuptuar kontekstin? Gazetaria më e mirë vjen nga empatia, kuptimi kulturor dhe aftësia 



për të bërë pyetjen e duhur në momentin e duhur, diçka që makinat ende nuk e zotërojnë,” 

thotë ai. 

 

Një nga problemet në redaksitë lidhur me përdorimin e IA-së është mungesa e njohurive 

për teknologjinë dhe nevoja për trajnime adekuate për përdorimin e saj. Gjysma e 

bashkëbiseduesve tanë u përgjigjën se në nivel redaksie nuk kanë një dije të tillë, ndërsa 

pak më pak pohuan se kanë vetëm staf pjesërisht të trajnuar. Tre pengesat kryesore për 

përdorimin e pamjaftueshëm të mjeteve të IA-së në redaksit, sipas tyre, janë: mungesa e 

njohurive, mungesa e mjeteve financiare dhe mosbesimi në teknologji. 

 

Sipas Seferit, në vend që të shihet si një kërcënim, inteligjenca artificiale duhet të 

konsiderohet si një mjet që mund ta përmirësojë gazetarinë dhe t’u japë gazetarëve më 

shumë kohë për t’u fokusuar në atë që është me të vërtetë e rëndësishme. 

 

Për Seferin nuk ka asnjë dilemë se punonjësit e medias kanë nevojë për trajnime për 

përdorimin e mjeteve të inteligjencës artificiale. 

 

“Veçanënë Maqedoni, ku mediat shpesh funksionojnë me burime të kufizuara, përdorimi 

i duhur i këtyre mjeteve mund të përmirësojë ndjeshëm cilësinë dhe shpejtësinë e 

raportimit. Pa trajnim adekuat, ekziston rreziku i përdorimit të gabuar ose madje edhe i 

krijimit të dezinformatave,” thotë Seferi. Ai shton gjithashtu se me kuptimin e duhur, 

gazetarët jo vetëm që do të jenë më efikas, por edhe do të jenë në gjendje të vlerësojnë 

në mënyrë kritike rolin e IA-së në sferën mediatike, gjë që është thelbësore për ruajtjen 

e besimit të publikut. 

 


